
[image: image1.jpg]»+ beibl.net




· Yn ôl y Beibl mae tri gwahanol wrthrych i gyfeillgarwch sef Duw/Iesu Grist; pobl yn gyffredinol a Christnogion eraill.  Mae cyfeillgarwch yn werthfawr a da.  
·  Er mwyn cael cyfeillgarwch llwyddiannus rhaid gallu ymddwyn yn naturiol a pheidio teimlo’r angen i roi act ymlaen.  Mae cyfeillion agos o’r un feddwl ac yn gallu dylanwadu’n dda ar ei gilydd (Amos 3:3; Diar.27:17).
·  Yn y Beibl awgrymir rhai nodweddion i gyfeillgarwch da: ymrwymiad, dyfalbarhad, llunio cymeriad er gwell a meithrin enw da, dangos cariad brawdol a’r gallu i ddibynnu ar ei gilydd. 
· Mae’r Beibl yn rhybuddio bod diflaniad cyfeillgarwch ffyddlon, serchus yn un symptom o ddirywiad cymdeithasol a moesol . Mae’r Beibl yn dysgu bod rhai yn gallu honni bod yn  ffrindiau ond sydd ddim yn wir gyfeillion – efallai bod ganddynt les eu hunain dan sylw.   Ond mae gwir gyfeillion yn glynu’n well na brawd (Diar.18:24). Mae cael gwir gyfeillion yn werthfawr, i’n cynorthwyo ac i fod yn gwmni. 
· Yn aml yn y wasg rydym yn clywed am ‘loners’ (unigolion sydd wedi  dewis peidio, neu wedi methu bod yn rhan o’r gymdeithas). Gan amlaf mae eu bywydau yn ddiflas a gwag, ac yn aml fe’u cysylltir â thrais neu gasineb. Rydym wedi’n creu i fod yn rhan o’r gymdeithas o’n cwmpas.
Ffrindiau da/Ffrindiau ffals
· Mae cyfeillach yn rhan bwysig o gyfeillgarwch. Mae ffrindiau da yn ffyddlon, maent wedi ymrwymo i’w gilydd (Ruth 1:16-18). Nid ydynt yn gadael pan mae anawsterau yn codi.  Mae ffyddlondeb ystyfnig Ruth tuag at Naomi yn esiampl ardderchog o hyn.  Rhaid dewis ein ffrindiau yn ddoeth.
·  Ni ddylid ceisio cyfeillachu â phobl gas a blin rhag ofn i’w cymeriadau sarrug, diflas effeithio’n negyddol ar ein cymeriadau ni (Diar.22:24-25). Mae ffrindiau gwael hefyd i’w cael, ffrindiau ffals.  Mae’r Beibl yn rhoi cyngor amdanynt ac yn rhybuddio yn eu herbyn.  Mae ffrind da yn dweud y gwir wrthym er ein lles,  a ddylen ni ddim cefnu arnynt (Diar.27:10). 
Gwir gyfeillgarwch
· Roedd y cyfeillgarwch rhwng Dafydd a Jonathan yn arbennig.  Roedd ffyddlondeb Jonathan i Dafydd yn ddyfnach na’i ffyddlondeb i’w dad, ac yn gryfach nag unrhyw uchelgais.  Pan fu farw Jonathan galarodd Dafydd yn ddifrifol (2 Sam.1:26). Mae’n disgrifio ei berthynas â Jonathan fel uchafbwynt cyfeillgarwch dynol. Cariad brawdol sydd rhwng y ddau yma. Mae Jonathan yn caru Dafydd ‘fel fe’i hun’(1 Sam. 18:1). Mae cyfeillgarwch fel hyn, cymysgedd o gyfeillach, ffyddlondeb a chariad yn cael ei ystyried fel y lefel uchaf o gyfeillgarwch.
·  Er mwyn gwneud cyfeillion rhaid dangos eich bod yn barod i fod yn gyfeillgar. 
Paul

· Arferai Paul fygwth Cristnogion, torri i mewn i’w tai a’u taflu i garchar (Act.8:1-3). Newidiodd ei fywyd a’i gymeriad ar ôl dod yn Gristion. O ganlyniad i’w gariad at Dduw fe wnaeth ffrindiau agos, da – ffrindiau oedd yn ei garu ac yn fodlon teithio cannoedd o filltiroedd drwy wledydd dieithr ac ar hyd ffyrdd peryglus i’w weld a’i galonogi. 
· Mae ei gariad ef tuag at ei gyd-gristnogion yn angerddol. Mae’n gwneud ffrindiau gyda phob math o bobl, o uchel swyddogion i gapteiniaid yn y fyddin a gwneuthurwyr pebyll.  Mae Paul yn cofio amdanynt bob amser, ac yn cysylltu â hwy hyd yn oed o garchar (Col.4:7-18).
Iesu a chyfeillgarwch 
· Mab Duw yw Iesu Grist ac roedd ei gymeriad mor wahanol i gymeriad pob un arall ar y ddaear (Ioan 1:14; 3:16). Roedd ei ddisgyblion yn ei garu ac roedd e’n eu caru nhw. Roedd yn cynnig ei gyfeillgarwch i bob un ar y ddaear ac yn fodlon marw drostyn nhw.       (Ioan 15:13,14).
Testunau Trafod
1. Sut mae gwahaniaethu rhwng ffrindiau da a ffrindiau ffals?
2. Oes rhaid cael llawer o ffrindiau?
3. Pam fod cyfeillgarwch yn werthfawr?
Cyfeillgarwch


Braslun o’r safbwynt Cristnogol




















Noddwyd gan Ebeneser, Caerdydd (Cynllun Agape)

